
A: MACHNAMH 

Beidh tú ag féachaint ar ball ar mhír faoi dhífhibrileoir nua Gaeilge i gConamara. Pléigh na 
ceisteanna thíos leis an duine in aice leat: 

 
1. Cathain a úsáidtear dífhibrileoir? 

 

 

 

 

 

 

 

2. Cad a dhéanann sé?  

3. Taobh amuigh d’otharcharranna, cén áit eile a mbeadh dífhibrileoir suite? 

4. Cad atá le déanamh má thagann stad cairdiach ar dhuine? Bain úsáid as na téarmaí thíos: 

911 / CPR / turraing leictreach 

5. An bhfuil mórán dífhibrileoirí Gaeilge in Éirinn, dar leat? Cén fáth? 

6. Cén fáth a bhfuil Cumann Lúthchleas Gael ag cur dífhibrileoirí ar fáil dá chlubanna, dar leat? 

B: FOCLÓIR 

1. Beidh na focail thíos le cloisteáil sa mhír ar ball. An féidir leat na leaganacha Gaeilge a aimsiú      

anois sula bhféachfaidh tú ar an mír? Bain úsáid as www.focloir.ie chun cuidiú leat, más gá. 

  
a) appliance, kit  

b) willing  

c) to support something  

d) qualified   

e) medical equipment  

f) concept  

g) heart rhythm  

h) widespread   

i) in the future  

 

2. Féach ar an mír den chéad uair agus aimsigh na focail thuas inti. An raibh na focail chéanna 

agat féin? 

3. Cén Ghaeilge atá agat ar na focail seo?  

 

 

4. Cén difríocht atá idir na téarmaí seo: banaltra, altra fir, altra? Cé acu ceann is fearr a úsáid, 

dar leat? 

 
 

 

 

 

 
 
 
 

 
  

something  

suitable  

children     

http://www.focloir.ie/

C: TUISCINT 

  

1. Bí ag obair leis an duine in aice leat. Féachaigí ar an mír arís agus breacaigí síos na pointí eolais 

is tábhachtaí ón mír. Caithfidh sibh achoimre ghearr a scríobh ar an méid a dúradh. Bíodh na 

pointí eolais thíos san áireamh san achoimre: 

 

✓ Eolas faoi Smart Medical:  

 

✓ Eolas faoi James Reihill: 

 

✓ Na dífhibrileoirí in Éirinn (líon, costas, teanga): 

 

✓ An chúis atá le dífhibrileoir Gaeilge: 

 

✓ An bhaint atá ag Tír na mBascach leis an scéal: 

 

✓ An chúis a luadh Cumann Camógaíochta Chois Fharraige: 

 

✓ An méid a bhí le rá ag Síofra Ní Mhárta agus Áine Ní Laoi: 

 

 

 

 

 

 
 

 
 

 

 

 

 

 

 

 

 

 

2. Dún do chuid nótaí ar fad agus tabhair achoimre ó bhéal don duine in aice leat ar ábhar na míre. 

Ná féach ar aon nótaí! 

 



Dífhibrileoir nua Gaeilge (B2) 

7 Samhain 2024 4 

 

 

D: FEASACHT TEANGA 

1:  Cruinneas gramadaí (an saorbhriathar san aimsir chaite)  

a) Líon na bearnaí le saorbhriathar na mbriathra atá idir lúibíní san aimsir chaite. Féach ar an mír 

arís ansin le do chuid freagraí a sheiceáil.  

(Dear) _____________ an fearas sa Spáinn. 

(Seol) _____________ an dífhibrileoir in Indreabhán. 

(Bronn) _____________ an dífhibrileoir Gaeilge ar Chumann Camógaíochta Chois 

Fharraige 

 

b) Bain amach na daoine/dreamanna (a bhfuil líne fúthu) sna habairtí thíos agus athraigh gach 

briathar (i gcló trom) go dtí an saorbhriathar san aimsir chaite. Tá an chéad cheann déanta duit.  

 

Chuir Foras na Gaeilge seirbhísí 
Gaeilge ar fáil. 

Cuireadh seirbhísí Gaeilge ar fáil. 

Rinne Sandra an dinnéar.  

Cheannaigh siad a lán bronntanas.  

Fuair na Gardaí na gadaithe sa pháirc.  

Chuala muid an ceol ar an tsráid.  

Chonaic na páistí an sionnach sa 
ghairdín. 

 

Dúirt mo mháthair go raibh sé ann.  

 

2: Saibhreas teanga (Éire) 

a) Cuir an fhoirm cheart den fhocal ‘Éire’ sna habairtí thíos: 

✓ Tá timpeall naoi míle dífhibrileoir anseo in ________________ faoi láthair. 

✓ Fáilte go h________________. 

✓ Deirtear nach bhfuil aimsir na h________________ rómhaith. 

✓ Bhuaigh ________________ gan stró sa chluiche in éadan na hIodáile.  

✓ Téim abhaile gach Aoine ar Bhus ________________. 

✓ Is as ________________ ó dhúchas é.  

 

b) Cad is brí leis na nathanna cainte seo thíos? Cuir in abairtí iad lena mbrí a léiriú. 

✓ I bhfad Éireann níos fearr. 

✓ Cibé in Éirinn é. 

✓ Ar fheabhas na hÉireann. 

✓ Rud a insint d’Éire bheag agus d’Éire mhór.   

E: CUMARSÁID 

 
1: Caint  
 
a) Déarfaidh an múinteoir leat cén grúpa ina bhfuil tú. Pléigí na seirbhísí Gaeilge atá ar fáil faoi láthair 

san earnáil sin. Déanaigí taighde ar an idirlíon, más gá.  

Grúpa A:  Na meáin chumarsáide agus na meáin shóisialta 

Grúpa B: Seirbhísí sláinte 

Grúpa C: An turasóireacht 

Grúpa D: Córas iompar poiblí agus na bóithre  

 

b) Cuirigí an méid a phléigh sibh sna grúpaí i láthair an ranga.  

 

c) Pléigí an cheist seo leis an rang ar fad: 

Conas is féidir feabhas a chur ar na seirbhísí Gaeilge atá ar fáil sna hearnálacha seo: na meáin 

chumarsáide agus na meáin shóisialta; seirbhísí sláinte; seirbhísí turasóireachta; córas iompar 

poiblí agus na bóithre?  

 
 
2: Scríobh 
 
Samhlaigh gur eachtrannach thú ag a bhfuil Gaeilge líofa. Tháinig tú go hÉirinn ar cuairt den chéad 

uair agus  bhí tú an-sásta leis na seirbhísí a bhí ar fáil i nGaeilge. Chuir sé isteach ort, mar sin, nuair 

a thosaigh polaiteoir ar na meáin shóisialta ag maíomh gur cur amú airgid a bhí ann airgead a 

chaitheamh ar sheirbhísí Gaeilge. Fág freagra ar an bpostáil ag cur do mhíshástacht in iúl. 

AN SCRIPT 

 
Siún Nic Gearailt 
Tá an chéad dífhibrileoir Gaolainne1 ar domhan seolta inniu ag an gcomhlacht Smart Medical atá 
lonnaithe sa Spidéal i gConamara. Bliain a bhí an comhlacht ag obair ar an bhfearas, a dearadh sa 
Spáinn, mar nach raibh aon chomhlacht anseo in Éirinn toilteanach tacú leis an dtogra2.  

 
Aodhán Ó Maoileoin 
Thart ar naoi míle dífhibrileoir atá anseo in Éirinn de réir na Seirbhíse Náisiúnta Otharcharranna. 
Ach inniu, bhí lá stairiúil i Seanscoil Sailearna in Indreabhán, áit ar seoladh an chéad dífhibrileoir 
Gaeilge ar domhan. Is altra cáilithe é James Reihill agus rinne sé cinneadh trí bliana ó shin tús a 
chur leis an gcomhlacht Smart Medical a chuireann trealamh leighis ar fáil d’otharcharranna. 
Smaoinigh sé ar an gcoincheap dífhibrileoir Gaeilge a fhorbairt bliain ó shin mar nach raibh a 
leithéid ar fáil i gceantair Ghaeltachta. Sa Spáinn atá an fearas deartha, mar go raibh deacrachtaí 
comhlacht a aimsiú a bhí sásta cabhrú leis an togra anseo in Éirinn. 

 
James Reihill, Smart Medical 
Chuaigh muid i dteagmháil le go leor comhlachtaí, ag iarraidh ceann Gaeilge a chur ar fáil, agus faoi 
dheireadh, chuaigh mé chomh fada leis an Basque Country3. So, seo é anseo: tá sé déanta sa 
Spáinn, tagann sé anseo go dtí an Spidéal agus tá muidne in ann é a dhíol agus gach uile shórt a 
dhéanamh uaidh sin.  

 
(Lean fuaim an bhuille le CPR a dhéanamh. Ag déanamh anailís ar rithim croí.)  

 
Aodhán Ó Maoileoin 
Bronnadh an chéad dífhibrileoir Gaeilge ar Chumann Camógaíochta Chois Fharraige inniu.  

 
Síofra Ní Mhárta, Cumann Camógaíochta Chois Fharraige 
Má bhíonn cluichí againn sa mbaile4 nó má bhíonn siad as baile, go bhfuil sé an-éasca an 
dífhibrileoir a thabhairt thart timpeall, agus go bhfuil na pictiúir chomh soiléir agus go bhfuil sé ar fáil 
i nGaeilge freisin. Lá iontach stairiúil don chumann atá ann, gur muidne an chéad chumann sa 
domhan go bhfuil ceann acu seo ar fáil i nGaeilge.  

 
Áine Ní Laoi, Cumann Camógaíochta Chois Fharraige 
Cinnte, d’aon chumann, tá sé thar a bheith tábhachtach go mbeadh rud éicint5 againn go n-aireodh 
muid sábháilte agus go mbeadh an tseirbhís ar fáil dúinn dá mbeadh sé ag teastáil.  

 
Aodhán Ó Maoileoin 
Costas míle euro atá ar an dífhibrileoir Gaeilge agus é feiliúnach do ghasúir faoi ocht mbliana d’aois 
agus do dhaoine fásta. Tá súil ag an gcomhlacht go mbeidh siad le feiceáil go fairsing i 
nGaeltachtaí na tíre sa todhchaí.   
Aodhán Ó Maoileoin, Nuacht TG4.  

 

 

 
 

1 Gaolainn = leagan canúnach de ‘Gaeilge’ 
2 Canúint na Mumhan atá ag an gcainteoir seo; mar sin, cloítear le nósanna na canúna sin maidir le réamhfhocail agus an 

t-alt; mar shampla, urú seachas séimhiú i ndiaidh ‘den’ agus ‘don’, agus urú ar ainmfhocail dar tús ‘d’ agus ‘t’. 
3 ‘Tír na mBascach’ as Gaeilge 
4 Canúint Chonnacht atá ag an gcainteoir seo; mar sin, cuirtear urú seachas séimhiú ar ainmfhocail i ndiaidh ‘sa’. 
5 ‘éicint’ = leagan canúnach de ‘éigin’  

NÓTAÍ & FREAGRAÍ 

A: MACHNAMH 
Cleachtadh gearr cainte é seo chun tús a chur le rang bríomhar ina mbeidh na foghlaimeoirí ag 
féachaint ar mhír nuachta, ag déanamh cleachtaí cluastuisceana agus ag comhrá faoi thopaic a 
bhaineann leis an mír ansin. Tabhair deis do na foghlaimeoirí na ceisteanna a phlé le chéile. Pléigh 
na ceisteanna leis an rang iomlán ansin.  
Tabhair deis do na foghlaimeoirí na ceisteanna a phlé le chéile. Pléigh na ceisteanna leis an rang 
iomlán ansin.  
Seo cur síos ar dhífhibrileoir: 

Úsáidtear dífhibrileoirí chun cabhrú leo siúd a dtagann tobann cairdiach orthu. Is fearas leighis 
sofaisticiúil é atá éasca le húsáid, atá in ann anailís a dhéanamh ar rithim an chroí agus – más gá –  
turraing leictreach a sheachadadh chun cabhrú leis an gcroí rithim éifeachtach a athbhunú. 

B: FOCLÓIR 

1. Féach : 
 

appliance, kit fearas 

willing toilteanach  

to support something tacú le rud 

qualified  cáilithe 

medical equipment trealamh leighis 

concept coincheap 

heart rhythm rithim croí 

widespread go fairsing  

in the future sa todhchaí 

 

2. Téigh siar ar an stór focal a bhí acu féin.  

3. Féach: 

 

 

4. Banaltra – female nurse, altra fir – male nurse, altra – nurse. An bhfuil gá le ‘ban’ nó ‘fir’? 

 
C: TUISCINT 
Féach ar an script.  

 
D: FEASACHT TEANGA 
1:  Cruinneas gramadaí (an saorbhriathar san aimsir chaite)  

a) Féach: 
Dearadh an fearas sa Spáinn. 
Seoladh an dífhibrileoir in Indreabhán. 
Bronnadh an dífhibrileoir Gaeilge ar Chumann Camógaíochta Chois Fharraige 
 

 

 

 

 

 

something rud éigin/inteacht/éigint/(éicint a bhí sa mhír) 

suitable oiriúnach, fóirsteanach, (feiliúnach a bhí sa mhír) 

children    leanaí, páistí, (gasúir a bhí sa mhír) 

b) Féach: 

Chuir Foras na Gaeilge seirbhísí Gaeilge ar 

fáil. 

Cuireadh seirbhísí Gaeilge ar fáil. 

Rinne Sandra an dinnéar. Rinneadh an dinnéar. 

Cheannaigh siad a lán bronntanas. Ceannaíodh a lán bronntanas. 

Fuair na Gardaí na gadaithe sa pháirc. Fuarthas na gadaithe sa pháirc. 

Chuala muid an ceol ar an tsráid. Chualathas an ceol ar an tsráid. 

Chonaic na páistí an sionnach sa ghairdín. Chonacthas an sionnach sa ghairdín. 

Dúirt mo mháthair go raibh sé ann. Dúradh go raibh sé ann. 

 

2: Saibhreas teanga (Éire) 

a) Féach: 

 

✓ Tá timpeall naoi míle dífhibrileoir anseo in Éirinn faoi láthair. 

✓ Fáilte go hÉirinn. 

✓ Deirtear nach bhfuil aimsir na hÉireann rómhaith. 

✓ Bhuaigh Éire gan stró sa chluiche in éadan na hIodáile.  

✓ Téim abhaile  gach Aoine ar Bhus Éireann. 

✓ Is as Éirinn ó dhúchas é.  

 

b) Féach: 

 

✓ I bhfad Éireann níos fearr. / Much better. 

✓ Cibé in Éirinn é. / Whoever, whatever it may be. 

✓ Ar fheabhas na hÉireann. / Excellent. 

✓ Rud a insint d’Éire bheag agus d’Éire mhór. / To tell something to the whole world. 

 
E. Cumarsáid  
 
1: Caint  
Roinn an rang i gceithre ghrúpa agus  inis dóibh cén earnáil a bheidh le plé acu. Tabhair deis dóibh 
na seirbhísí Gaeilge san earnáil sin a phlé sna grúpaí. Tar éis tamaill, iarr orthu an méid a phléigh 
siad a chur i láthair an ranga. Iarr ar an rang iomlán ansin an cheist thíos a phlé le chéile. Bí mar 
chathaoirleach le bheith cinnte go mbeidh deis chainte ag gach duine.  

 
Conas is féidir feabhas a chur ar na seirbhísí Gaeilge atá ar fáil sna hearnálacha seo: na meáin 

chumarsáide agus na meáin shóisialta; seirbhísí sláinte; seirbhísí turasóireachta; córas iompar poiblí 

agus na bóithre?  

 

2: Scríobh 
Iarr orthu ansin postáil ghearr a scríobh do na meáin shóisialta, ag léiriú a gcuid míshástachta faoin 
méid a phostáil polaiteoir.  
 


